
«Spaciada est sa bregungia» en
sard vòl dir «La vergonha es
finia». Da n’aquela expressien en
l’automn del 2021 nais lo nom
colectiu («Spaciada sa
bregùngia») cernut da n’estrop
de maires e paires de Casteddu
(Caller - Cagliari) e enti environs,
organizats per combatre lhi
prejudicis contra la lenga sarda e
son empleg, sustot ental sector
d’l'instrucien, e obrar
concretament e positivament per
lo reconoissiment e l’exercici di
drechs linguístics partent pròpi
dal monde d’l’escòla.
Lo 5 de setembre justa passat lor
activisme a obtengut un resultat
ben important: la partença d’la
premièra seccien d’l’escòla per
pichòts. De fach aqueste an la
nòvèla iniciativa a trobat espaci
en cò d’l’escòla mairala “Bambini
in allegria”, una estructura
educativa laïca activaa en
l'institut privat religiós Sacro
Cuore de Caller. 

[1] Asilo nido

Lo projèct pròva a respondre
concretament a l'exigença de
nombrosas familhas de poler
educar las mainaas ent’un
context plurilenga, ente decò la
lenga sarda pòle trobar tot
l’espaci necessari. En mai
d’aiçò, poleria deventar un
modèl da realizar decò en
d’autres pòsts.
La creaccien de la seccien per
pichòts «Spaciada sa  

bregùngia» es lo coronament
d’un itinerari principiat passa un 
an, emè lo rescontre entre
maires e paires acomunats da la
volontat de defendre la lenga
sarda e de garantir a las
mainaas la possibilitat de
conoisser e emplegar la lenga
sarda. La prima d’aprés es
començat un percors formatiu
per las educatritz d’l’escòla, que
conoisson e parlon lo sard mas  

l’avion pas mai adobrat en lor
profession. Es decò partia una
colèta, qu’a la fin d’avost a sobrat
lhi 3500 €. 
Emè aquestas resorças se vòl
garantir una endenitat exprèsa
per lo personal, procurar de
material didactic especific e
sostener nòvas experienças
formativas per lo personal. 
En la seccion d’escòla per
pichòts de «Spaciada sa
bregùngia» lo sard es la lenga
veicolara principala e lhi a pòst
decò per l'anglés, adobrat coma
premièra lenga doas matinaas a
la setmana. Las familhas pagon
aquò que paguerion ent’una
autra escòla per pichòts
convencionaa, ente l'ofèrta 

 

 

educativa sie mec en italian.
Val de mai, mas costa pas de
mai. 

 

 

La vergonha es finia e es
començaa una escòla diferènta,
mai aculhenta e mai respectosa.

 

 


